
Venkateshasevakrama

ವೇಂಕಟೇಶಸೇವಾಕ್ರಮಃ

ಯಶ್ಚಕ್ರೇ ವೇಂಕಟೇಶಸ್ಯ ಸೇವಾಕ್ರಮಮನುತ್ತಮಂ .

ತಂ ಶಠಾರಿಗುರುಂ ವಂದೇ ಗಾರ್ಗ್ಯಂ ಶ್ರೀಪುರವಾಸಿನಂ ..

ಶ್ರೀವೇಂಕಟಾಚಲಾಧೀಶಂ ಶ್ರಿಯಾಽಧ್ಯಾಸಿತವಕ್ಷಸಂ .

ಶ್ರಿತಚೇತನಮಂದಾರಂ ಶ್ರೀನಿವಾಸಮಹಂ ಭಜೇ .. 1..

ಪ್ರಾತರುತ್ಥಾಯ ಪೂತಾತ್ಮಾ ಧ್ಯಾಯೇಯ ಸ್ವಗುರೋಃ ಪದೇ .

ಶ್ರೀವೇಂಕಟೇಶಪಾದಾಬ್ಜೇ ಇಯಾಸುವೇಂಕಟಾಚಲಂ .. 2..

ಚಕ್ರತೀರ್ಥೇ ತತಃ ಸ್ನಾತ್ವಾ ಕೃತಪೂರ್ವಾಹ್ನಿಕಕ್ರಿಯಃ .
ಧ್ಯಾಯನ್ ಶ್ರೀವೇಂಕಟಾಧೀಶಂ ಸೇವೇಯಾಂಜನಭೂಧರಂ .. 3..

ತತಃ ಪಶ್ಚಿಮದಿಗ್ಭಾಗೇ ಗತ್ವಾ ಕಂಚಿನ್ಮಹಾಪಥಂ .

ಶ್ರೀವೇಂಕಟಗಿರೇರ್ಮೂಲೇ ಶೇಷಾಂಶೇನೋತ್ಥಿತಾಂ ಭುವಃ .. 4..
ಚಿಂಚಾಮುನ್ನಿದ್ರಸುಭಗಾಂ ದಿವ್ಯಾಂ ತನ್ಮೂಲತಃ ಶುಭೇ .

ಶ್ರೀನಿವಾಸಪದಾಂಭೋಜೇ ಸ್ವಸಂಕಲ್ಪಾತ್ ಸಮುತ್ಥಿತೇ .. 5..

ತನ್ಮೂಲತಃ ಸ್ವಯಂವ್ಯಕ್ತಾನ್ ಸರೋಯೋಗಿಮುಖಾನಪಿ .

ಲಕ್ಷ್ಮೀನೃಸಿಂಹಂ ಶೇಷಾದ್ರಿಂ ಪ್ರಣಿಪತ್ಯ ಕೃತಾಂಜಲಿಃ .. 6..
ದಯಾಶತಕಮಪ್ಯುಚ್ಚೈಃ ಸ್ತೋತ್ರಗದ್ಯೇ ಸಮುಂಚರನ್ .

ಭಕ್ತೈರ್ಭಾಗವತೈಸ್ಸಾರ್ಧಮಾರೋಹೇಯಂ ವೃಷಾಚಲಂ .. 7..

ಘುಪ್ಯದ್ಭಿಃ ಸಂಘಶಶ್ಚೋಚ್ಚೈರ್ಗೋವಿಂದೇತಿ ಪುನಃಪುನಃ .
ಗಚ್ಛದ್ಭಿಃ ಸ್ವಾಮಿಸೇವಾರ್ಥಮಾಗಚ್ಛದ್ಭಿರ್ನಿರಂತರಂ .. 8..

ಸಂಪೂರ್ಣಂ ಲಬ್ಧಕಾಮೈಶ್ಚ ಚತುರ್ವರ್ಗಾರ್ಥಿಭಿರ್ನರೈಃ .
ಶಿಖರಾಣಿ ಚ ರಮ್ಯಾಣಿ ನಿರ್ಜ್ಝರಾನ್ ಪರಿಷತ್ಪ್ರಭುಂ .. 9..

ಶ್ರೀವೇಂಕಟೇಶಂ ಸಂಸೇವ್ಯ ಗಚ್ಛೇಯಂ ತಂ ಮಹಾಪಥಂ .

ಆರುಹ್ಯ ತಿಷ್ಠನ್ನಾಮೋದಾದಂಜ್ನಾದ್ರಿಶಿರೋವರಂ .. 10..

ಶ್ರೀವೇಂಕಟಾಚಲಪ್ರಾಂತಭೂಮಿಪರ್ಯಂತಪರ್ವತಾನ್ .

ವಾಪೀಕೂಪತಟಾಕಾದೀನ್ ವನಾನ್ಯುಪವನಾನಿ ಚ .. 11..

ಸುವರ್ಣಮುಖರೀಂ ಚೈವ ಶೋಭಮಾನಾಂ ಮಹಾನದೀಂ .

ಧಾಮ ಗೋವಿಂದರಾಜಸ್ಯ ಪಶ್ಯೇಯಂ ಶ್ರೀಪುರೀಮಪಿ .. 12..

ವೇಂಕಟೇಶಸೇವಾಕ್ರಮಃ

ತತಃ ಕರ್ಪೂರಸುರಭಿತೀರ್ಥಂ ಕರ್ಪೂರನಿರ್ಜ್ಝರಂ .

ಗತ್ವಾಽಽಚಮ್ಯ ತತಶ್ಚಾನ್ಯಚ್ಛೃಂಗಮಾರುಹ್ಯ ಸುಂದರಂ .. 13..

ಪಕ್ಷಿವೃಕ್ಷಾಕೃತಿಧರೈರ್ನಿಬಿಡಂ ನಿತ್ಯಸೂರಿಭಿಃ .
ಶೀಘ್ರಂ ಕ್ವಚಿಂಚ ಗಚ್ಛೇಯಂ ಸೇವಾಚಪಲಮಾನಸಃ .. 14..
ಸುಖಮತ್ರೈವ ವರ್ತೇಯ ರಮ್ಯೇ ಶ್ರೀಶೈಲಸಾನುನಿ .

ಇತೀರಯನ್ಮಂದಮತಿರ್ಗಚ್ಛೇಯಂ ಕುತ್ರಚಿತ್ಪುನಃ .. 15..
ಸುವರ್ಚಸಾಂ ಸುರೂಪಾಣಾಂ ಪುಣ್ಯಾನಾಂ ಮೃಗಪಕ್ಷಿಣಾಂ .

ಶೃಣುಯಾಮದ್ಭುತಂ ಶಬ್ದಂ ಕೂಜತಾಂ ಮಧುರಂ ಪಥಿ .. 16..

ಅತೀತ್ಯ ಕಂಚಿತ್ಪಂಥಾನಮಟವೀನೃಹರಿಂ ತತಃ .
ಪ್ರಣಮ್ಯ ತದನುಜ್ಞಾತಃ ಪ್ರವಿಶನ್ವನಮಂತರಾ .. 17..

ಸಾಲತಾಲತಮಾಲಾಮ್ಲಚಂದನಾಮರಭೂರುಹೈಃ .
ನಾಲಿಕೇರಾಮ್ರಪನಸಕದಲೀಕ್ರಮುಕೈರಪಿ .. 18.. (ನಾರಿಕೇಲಾ)
ಪುಷ್ಪವದ್ಭಿಃ ಫಲೋಪೇತೈಶ್ಛಾಯಾವದ್ಭಿರ್ಮನೋಹರೈಃ .
ಭೂಷಿತಂ ಭೂರುಹೈಶ್ಚಾನ್ಯೈರ್ನಿರ್ಜ್ಝರೈಶ್ಚಾಮಲೋದಕೈಃ .. 19..
ಸಿಂಹಕುಂಜರಗೋವ್ಯಾಘ್ರತರಕ್ಷುಹರಿಣಾದಿಭಿಃ .
ನಿರ್ವೈ ರೈರ್ಮೃಗಸಂಘೈಶ್ಚ ರಮಮಾಣೈಃ ಸಮಾಕುಲಂ .. 20..

ಮಯೂರಕೋಕಿಲಾನಾಂ ಚ ಮಧುರೈಃ ಕೂಜಿತೈರಪಿ .

ಶಾರಿಕಾಶುಕಸಂಲಾಪೈರ್ಮೋದಿತಾಖಿಲಚೇತನಂ .. 21..

ಚಂದನಾಗರುಸಂವಾಹಿಮಂದಮಾರುತಸೇವಿತಂ .

ಶ್ರೀಮದಪ್ರಾಕೃತಂ ದಿವ್ಯಂ ಝಿಲ್ಲಿಕಾಗಣನಾದಿತಂ .. 22..

ನಯನಾನಂದಜನಕಂ ನವೀನಂ ಪಶ್ಯತಾಂ ಸದಾ .

ಸರ್ವತ್ರ ಫಲಪುಷ್ಪಾಢ್ಯಂ ಸಂಪಶ್ಯೇಯಂ ವನಸ್ಥಲಂ .. 23..

ತತೋಽನ್ಯಚ್ಛೃ ಙ್ಗಮಾರುಹ್ಯ ತತೋಽನ್ಯತ್ರಾವರುಹ್ಯ ಚ .

ಕ್ವಚಿದ್ಗಚ್ಛನ್ ಕ್ವಚಿತ್ತಿಷ್ಠನ್ ಕ್ವಚಿದ್ಧ್ಯಾಯನ್ ರಮಾಪತಿಂ .. 24..

ಸಾನುಮನ್ಯಂ ಸಮಾರೋಹನ್ ಶ್ರೀಶ ಮಾಮಾನಯಾಂತಿಕಂ .

ಇತಿ ಬ್ರುವನ್ಯತಿವರಂ ಪ್ರಾಪ್ನುಯಾಂ ಪರಯಾ ಮುದಾ .. 25..

ತಂ ಪ್ರಣಮ್ಯಾಭ್ಯನುಜ್ಞಾತಃ ಪರಂ ಪಂಥಾನಮಾಸ್ಥಿತಃ .
ಅರ್ಚಿರಾದಿಪಥೇ ದಿವ್ಯೇ ಮಿತ್ರಚಂದ್ರೇಂದ್ರವೇಧಸಾಂ .. 26..

ಲೋಕಪಙ್ ಕ್ತಿವದತ್ಯಂತರಮ್ಯಾಂ ಮಂಡಪಸಂತತಿಂ .

ಸಂಪಶ್ಯಂಸ್ತತ್ರ ಗಚ್ಛೇಯಂ ಶೌರೇರ್ಧಾಮಾಂತಿಕಸ್ಥಲಂ .. 27..

ತತಃ ಪ್ರಣವನಿಸ್ಸ್ವಾಣಕಾಹಲೀನಾದಮೇದುರಂ ?ಪಣವನಿಸ್ಸಾಣ

ಶೃಣುಯಾಂ ಶ್ರೋತ್ರಸುಖದಂ ದಿವ್ಯದುಂದುಭಿನಿಸ್ವನಂ .. 28..

ತತಶ್ಚಂಪಕಪುನ್ನಾಗವಕುಲಾಮರಭೂರುಹಾಂ .

ಅನ್ಯೇಷಾಂ ದಿವ್ಯಗಂಧೈಶ್ಚ ನಾನಾವರ್ಣೈರ್ಮನೋರಮೈಃ .. 29..
ಅಭ್ರಂಕಷಾಣಾಂ ಕುಸುಮೈರನಿಶಂ ಚಿತ್ರಿತಾಂಬರಂ .

ಮಲ್ಲಿಕಾಮಾಧವೀಜಾತಿಪುಷ್ಪೈಶ್ಚಿತ್ರಿತಭೂತಲಂ .. 30..

ಮಧ್ಯೇಮಧ್ಯೇ ಲಸದ್ದಿವ್ಯಲೀಲಾಮಂಟಪಶೋಭಿತಂ .

ತತ್ರತತ್ರ ಸ್ಥಿತೈಃ ಕ್ರೀಡಾಶೈಲೈಶ್ಚಾರುಭಿರುಜ್ಜ್ವಲಂ .. 31..

ಪುಣ್ಯಪಕ್ಷಿಗಣಾನಾಂ ಚ ಪೂರಿತಾಶಾಮುಖಂ ರವೈಃ .
ಪದ್ಮಕಲ್ಹಾರಕುಮುದನೀಲೋತ್ಪಲಸುಗಂಧಿಭಿಃ .. 32..
ರಾಜಹಂಸಾದಿಶಕುನೈಃ ಕೂಜದ್ಭಿಶ್ಚ ವಿರಾಜಿತೈಃ .
ಸರೋವಾಪೀತಟಾಕಾದ್ಯೈರಾವೃತಂ ಪರಮಾದ್ಭುತೈಃ .. 33..
ಅತಿಪ್ರಮಾಣಮಾಶ್ಚರ್ಯಾವಹಮಪ್ರಾಕೃತಂ ಶುಭಂ .

ಉದ್ಯಾನಶತಸಾಹಸ್ರಮುದ್ಯತ್ಪಲ್ಲವಕೋರಕಂ .. 34..

ಪಶ್ಯನ್ ಶೃಂಗವಿಹೀನಂ ತದ್ಗೋಪುರಂ ಪ್ರಾಪ್ನುಯಾಂ ಪರಂ .

ತತಃ ಶ್ರೀವೇಂಕಟೇಶಸ್ಯ ಮಂದಿರಂ ಲೋಕವಂದಿತಂ .. 35..

ದಿವ್ಯಂ ಸುವರ್ಣಪ್ರಾಕಾರಗೋಪುರೈರುಜ್ಜ್ವಲಂ ಮಹತ್ .

ತತಶ್ಚೋದ್ಯತ್ಸಹಸ್ರಾಂಶುಶತಕೋಟಿಸಮಪ್ರಭಂ .. 36..

ಮಂಗಲಂ ಸರ್ವಜಗತಾಂ ಮಂಡನಂ ಶೇಷಭೂಭೃತಃ .
ಭೂಮಾವನುಪಮಂ ದಿವ್ಯಂ ಲೋಕಾನುಗ್ರಹಕಾಮ್ಯಯಾ .. 37..

ಸ್ವಯಂವ್ಯಕ್ತಂ ವಿಮಾನಂ ತದಾನಂದನಿಲಯಾಹ್ವಯಂ .

ದಿವ್ಯಂ ಚ ನಗರಂ ಪಶ್ಯನ್ ಶ್ರೀವೈಕುಂಠಮಿವಾಪರಂ .. 38..

ಧನ್ಯೋಽಸ್ಮ್ಯನುಗೃಹೀತೋಽಸ್ಮಿ ಕೃತಾರ್ಥೋಽಸ್ಮೀತಿ ಚ ಬ್ರುವನ್ .

ಪರಮಾನಂದಭರಿತಃ ಪ್ರಣಮೇಯಂ ಪ್ರಸನ್ನಧೀಃ .. 39..
ತತಸ್ಸನ್ನಿಧಿವೀಥ್ಯಗ್ರಭೂಷಣಂ ಪವನಾತ್ಮಜಂ .

ನಮಸ್ಕೃತ್ಯ ತತಃ ಪಶ್ಯನ್ ಸಹಸ್ರಸ್ತಂಭಮಂಟಪಂ .. 40..

ಪ್ರವಿಶೇಯಂ ಪ್ರಸನ್ನಾತ್ಮಾ ವೈಕುಂಠದ್ವಾರಮದ್ಭುತಂ .

ತತಃ ಕಾಂಚನದೀಪ್ತ್ಯಾ ಚ ರತ್ನಕಾಂತ್ಯಾ ಚ ರೂಪಿತಂ .. 41..

ಭೂಷಿತಂ ದಿವ್ಯಮಾಲ್ಯೈಶ್ಚ ಮುಕ್ತಾದಾಮಭಿರೇವ ಚ .

ಚಂದನಾಗರುಧೂಪೈಶ್ಚ ಸರ್ವತಸ್ಸುರಭೀಕೃತಂ .. 42..

ಆಜ್ಞಾಮುದ್ರಾಧರರ್ಭೀಮೈರಸ್ಥಾನಭಯಶಂಕಿಭಿಃ .
ಚಂಡಪ್ರಚಂಡಪ್ರಮುಖೈರ್ದ್ವಾರಪಾಲೈಃ ಸುರಕ್ಷಿತಂ .. 43..

ಭೇರೀಮೃದಂಗಪಣವತೂರ್ಯಶಂಖಾದಿಭಿಶ್ಶುಭೈಃ .
ಅಷ್ಟಾದಶವಿಧೈರ್ವಾದ್ಯೈರಾಘೋಷಿತನಭಸ್ಸ್ಥಲಂ .. 44..

ಬ್ರಹ್ಮರುದ್ರಾದಿದೇವಾನಾಂ ಮಹರ್ಷೀಣಾಂ ಮಹಾತ್ಮನಾಂ .

ಯೋಗಿನಾಂ ಸನಕಾದೀನಾಂ ದಿವ್ಯಸ್ಥಾನನಿವಾಸಿನಾಂ .. 45..

ದಿವ್ಯಾಪ್ಸರೋಗಣಾನಾಂ ಚ ನೃತ್ತಂ ಗೀತಂ ಚ ಕುರ್ವತಾಂ .

ಚಾತುರ್ವರ್ಣ್ಯಪ್ರಸೂತಾನಾಂ ಸದಾ ಭಕ್ತಿಮತಾಂ ಹರೌ .. 46..

ಆಬಾಲವೃದ್ಧಮಾಬದ್ಧಮಸ್ತಕಾಂಜಲಿಶೋಭಿನಾಂ .

ನಾನಾದೇಶಾಗತಾನಾಂ ಚ ನರಾಣಾಂ ಭಾಗ್ಯಶಾಲಿನಾಂ .. 47..

ಸಪುತ್ರಮಿತ್ರದಾರಾಣಾಂ ವೃಂದೈಃ ಸಾಂದ್ರಂ ಸುಶೋಭನಂ .

ವಿಚ್ಛಿನ್ನಾಗ್ರನಿವೇಶಂ ತತ್ಪರೀತಂ ದ್ವಾರಮಾಸ್ಥಿತಃ .. 48..
ಪ್ರಣಮ್ಯ ಭಕ್ತ್ಯಾ ಸಾಷ್ಟಾಂಗಂ ಪ್ರಹರ್ಷಂ ಪ್ರಾಪ್ನುಯಾಂ ಪರಂ .

ತತ್ರ ಶ್ರೀವೇಂಕಟಾಧೀಶಂ ತತಸ್ತತ್ರ ಕೃತಾಂಜಲಿಃ .. 49..
ರಾಜವೀಥೀಷು ರಮ್ಯಾಸು ಪ್ರದಕ್ಷಿಣಪರೋ ಭವನ್ .

ನಿತ್ಯಮುಕ್ತಸಮಾನಾನಾಂ ತದೀಯಾನಾಂ ಮಹಾತ್ಮನಾಂ .. 50..

